
■ L’AURA

Pli e pli sulegliv

Il star-cuschinier Andreas Ca-
minada dal restaurant «Schau-
enstein» a Farschno/Fürstenau
ha survegnì la terza staila dal
«Guide Michelin», quai sper ils
19 puncts da «Gault Millau»
ch’el aveva gia. Quai è il maxi-
mum da distincziuns ch’ins po
insumma cuntanscher. L’actual

cuschinier da l’onn è cun quai pir
il quart cuschinier svizzer cun il
maximum dals puncts. Gia l’onn
2005 era Andreas Caminada ve-
gnì distinguì da «Gault Millau»
sco «scuverta da l’onn». Dus onns
pli tard è el daventà «arrivist da
l’onn» e 2008 e 2010 «cuschinier
da l’onn» da «Gault Millau».

Andreas Caminada: terza staila

Ulteriura distincziun per il cuschinier rumantsch Andreas Caminada. KY

Las organisaziuns grischunas
per l’ambient èn categorica-
main cunter gieus olimpics
d’enviern en il Grischun ils
onns 2022 e 2026. I na giaja betg
mo pervi da l’ambient. Ellas
averteschan er d’in debachel fi-
nanzial. Sch’ins considereschia
las experientschas dals gieus
olimpics passads saja i cler che

gieus olimpics d’enviern na pos-
sian betg avair lieu a San Murez-
zan, Tavau e Cuira. Per ils gieus
d’enviern stuessian ins realisar da
nov infrastructuras sco in vitg
olimpic, stadiuns, pistas, loipas e
stabiliments da siglir. La su-
lett’infrastructura che possia
vegnir duvrada sajan ils eroports
da Turitg u Genevra.

Cunter gieus olimpics

«Istorgias da l’internet»
Augmentar la segirezza en l’utilisaziun da las tecnologias d’infurmaziun

■ (cp) Divers posts speziali-
sads da la confederaziun e
dals chantuns han publitgà
communablamain la broschu-
ra «Istorgias da l’internet – che
nagin na vuless passentar
sez». En furma da comics veg-
nan mussadas situaziuns pri-
vlusas en connex cun l’inter-
net ed i vegn mussà co ch’ins
po identifitgar ed evitar talas.
La finamira è dad augmentar la
segirezza e la confidenza da la
populaziun en l’utilisaziun da las
tecnologias d’infurmaziun e
communicaziun odiernas.

L’internet, il computer ed ils
telefonins tutgan ozendi tar la vi-
ta quotidiana dals umans en Sviz-
ra. Ils avantatgs da l’utilisaziun da
l’internet èn dentant adina col-
liads cun privels. Auter che tar ina
spassegiada sin via n’èn ils chan-
tuns stgirs ed ils privels en l’inter-
net betg adina identifitgabels a
prima vista.

Las «Istorgias da l’internet» èn
comics che raquintan dad eveni-
ments dischagreabels en connex
cun las tecnologias d’infurmaziun
e communicaziun modernas –
uschè sco ch’els en enconuschents
als posts concernids da lur lavur da
mintgadi. Ils comics tematise-
schan il maldiever da datas persu-
nalas, diversas activitads crimina-
las en l’internet, la protecziun
manglusa dad uffants e giuvenils,
l’engion da consumentas e consu-
ments ed ils privels da raits betg

codadas. Tiers mintga istorgia
datti ina glista da links pertutgant
organisaziuns e paginas che por-
schan infurmaziuns detagliadas.

Er en rumantsch
Entretschads en questas istorgias
èn per exempel geniturs, uffants,
giuvenils, policistas e policists, bi-
rolistas e birolists. Uschia mussan
ils comics che l’entira populaziun
– giuvens e vegls – è exposta als
privels da l’internet.

Las istorgias en furma da co-
mics èn publitgadas en l’internet
e pon era vegnir stgargiadas u em-
pustadas sco broschura stampada.

Ellas stattan a disposiziun en tu-
destg, franzos, talian, rumantsch
ed englais.

Posts uffizials
Per che la populaziun possia giudi-
tgar meglier ils privels da l’internet
ed utilisar pli segiramain las novas
tecnologias en lur mintgadi han ils
sequents posts uffizials publitgà las
«Istorgias da l’internet»: Uffizi fe-
deral da communicaziun (Ufcom),
federal per dumondas dal consum
(UFDC), Incumbensà federal per
la protecziun da datas e per la trans-
parenza (IFPDT), Servetsch da
coordinaziun per il cumbat cunter
la criminalitad en l’internet (Sco-
ci), Centrala d’annunzia e d’anali-
sa per la segirezza da l’infurmaziun
(Melani), Prevenziun svizra da la
criminalitad (PSC).

La publicaziun «Istorgias da
l’internet» è ina da las mesiras per
realisar il concept «Segirezza e
confidenza» dal qual il cussegl fe-
deral è stà orientà ils 11 da zercla-
dur 2010. Quest concept pre-
schenta diversas mesiras per su-
stegnair la populaziun e las inter-
presas pitschnas e mesaunas
(IPM) en ina utilisaziun segira e
confurma a la lescha da las tecno-
logias d’infurmaziun e communi-
caziun. Questas mesiras duessan
sustegnair la confidenza en las no-
vas tecnologias. Las mesiras ve-
gnan realisadas sut l’egida dal post
da coordinaziun da la societad
d’infurmaziun dal Ufcom en col-
lavuraziun cun diversas organisa-
ziuns spezialisadas.

Istorgias da l’internet – che nagin
na vuless passentar sez
(cun las pussaivladads d’empusta-
ziun): www.istorgiasdalinternet.ch

Frontispizi
da la bro-
schura da-
vart l’utili-
saziun da
l’internet
che è era
cumparida
en ru-
mantsch.

